
 induduso na yana han rehimen Duterte an kampanya agud   
 tawagon han mga lokal nga gubyerno nga “persona non   
 grata” an  Partido Komunista ng Pilipinas-Bagong Hukbong 
Bayan (PKP-BHB). Karuyag sidngon hini nga “gindidiri” ha usa nga 
lugar hin-o man an ngaranan hini, ha mga nasasakupan han lokal 
nga gubyerno (LGU): barangay, munisipyo o prubinsya man. Kapar-
te ini han “kontra-insurhensiya” nga kampanya han rehimen 
Duterte.Duterte.

 Ginpapintas an kontra-insurhensiya tikang han igin-gawas 
ni Duterte an Memorandum Order No. 32 ngan Executive Order 
(EO) 70 hadton Nobyembre 2018 para ha mga prayoridad nga 
rehiyon gawas ha Mindanao agud puypuyon an rebolusyonaryo nga 
kagiusan. Tuyo han EO 70 nga maipatuman an whole-of-nation 
approach (WoN). Karuyag hini pagawson nga mayda hiluag nga 
suporta han bug-os nga gubyerno ngan katawhan an kontra-
rebolusyonaryo nga gerra agud depensahan an reaksyunaryo, rebolusyonaryo nga gerra agud depensahan an reaksyunaryo, 
niyutiyo ngan dunot nga sistema. Kunohay, bug-os nga katawhan 
an nakikig-away ha rebolusyunaryo nga kagiusan, lakip an mga 
non-government organizations ngan iba pa nga institusyon, mga 
komunidad, mga sektor, negosyo, mga propesyon, ngan iba pa. 

 Gin-oobligar liwat nga pumartisipar an ngatanan nga 
ahensya han gubyerno pinaagi han National Task Force to End 
Local Communist Armed Conflict (NTF-ELCAC) basar ha rekomen-
dasyon han Armed Forces of the Philippines para hul-os nga maipa-
tuman an WoN. An pinakamaupay kuno amo nga direkta nga 
makakaptan han AFP an pagpadalagan han mga lokal nga yunit han 
gubyerno ngan hira mismo an magpatuman han mga sosyo-ekono
miko nga proyekto. Magkakamayda han 12 nga cluster han magka-
lain-lain nga ahensya han gubyerno nga igpapailarum ha kontrol, 
direksyon, adyenda ngan karuyagon han militar. Papanginlabutan 
ngan mapahimulsan han AFP pati an programa, palisiya, prayori-
dad, pondo ngan mga rekurso han magkalain-lain nga ahensya han 
reaksyunaryo nga gubyerno. Sanglit, kaparte hini nga estratehiya 
an ira kampanya nga “persona non grata” an PKP-BHB. 

 Ginpagrabe han WoN an militarisasyon ha rehiyon. Maabot 
ha 545 nga barangay an apektado han mga operasyon nga kombat 
ngan han kombat-saywar-paniktik han mga community support 
program (hadto-anay PDT). Naglilibot liwat an militar ha mga upisi-
na han barangay ngan bisan ha mga eskoylahan agud uwaton ngan 
piriton an katawhan nga suportahan an “kontra-insurhensiya” ni 
Duterte. Hilauagan nga gintatalapas an mga tawhanon nga katu- 
ngodngod han hin-o man nga naato o gintatahapan nga nasuporta ha 
rebolusyunaryo nga kagiusan. Ha katapus-tapusan, an lokal nga 
gubyerno pa an mag-aayad han mga destroso nga gindurot hini nga 
mga operasyon. Ha yana, diri la an mga operasyon militar an pro- 
blema han lokal nga gubyerno, kundi an mismo nga pagpirit han AFP 
nga umapi hira ha “kontra-insurhensiya.”

 Yana nga tuig, unom na nga upisyal han barangay an ginpa-
tay ha isla han Samar nga an hinungdan maisusumpay ha militar. 
Lima ha ira an kapitan han barangay nga nadiri ha militarisasyon o 
gintahapan nga kunektado ha BHB. Gintarhug liwat han mga tropa 
ni Duterte nga igmamasaker nira an mga upisyal han barangay ngan 
an molupyo ha San Jorge, Western Samar kahuman nga mahiagum 
nira an damo nga kaswalti ha agway ha BHB hadton Enero. Ginpirit 
liwatliwat han militar nga mag-atender han “peace rally” hadton Marso 
an mga lokal nga upisyal ha San Jose de Buan, Western Samar, kun 
diin ginpasurender hira komo mga kaapi han BHB. Iligal liwat nga 
ginsuportahan han militar hadton Mayo nga eleksyon an suok nira 
nga mga kandidato ngan ginpakaraut an kaluyo nga mga kandidato 
kuno han BHB, sugad ha San Jose de Buan ngan Matuguinao. Ha 
Leyte, instrumento liwat an militar han dagko nga agaron maytuna 
agudagud “pasurenderon” an mga organisasyon masa han parag-uma 
ngan bawion an mga kadaugan han kontrapyudal nga kagiusan.

 Ha katapus-tapusan, an WoN han rehimen Duterte usa nga 
pag-atentar nga militarisahon an katilingban ngan gubyerno. 
Waray ini pinag-iba ha esensya ha naglabay nga mga “kontra- 
insurhensiya” nga estratehiya. Mas madugo ngan madarahug lugod 
an porma hini ilarum kan Duterte nga uhaw-ha-dugo ngan karuyag 
ig-imponer an usa nga diktadura sugad kan Marcos.

Kaparte ha mabangis ngan madarahug nga gerra ni Duterte an kam-
panya nga “persona non grata” ha pagmobilisa ha ngatanan nga 
ahensya han gubyerno tubtub ha mga baryo konseho para ha 

mapagdesisyon nga pagrumok han PKP-BHB. 

KAY ANO NAMAN NGA INI NGA KAMPANYA NGA “PER-
SONA NON GRATA” KINAHANGLAN ATUHAN HAN KA-
TAWHAN, HAN MGA LOKAL NGA UPISYAL, NGAN NGA-
TANAN NGA NAHIGUGMA HA HUSTISYA NGAN 

KAMURAYAWAN?



NGA PUNTO KONTRA 
HA KAMPANYA NGA
“PERSONA NON GRATA”
HAN REHIMEN DUTERTE4

Persona non
grata

1. iligal
 Iligal ini nga panmirit han rehimen Duterte ha mga lokal 
nga gubyerno ngan upisyal nga tawagon an PKP-BHB nga “persona 
non grata.” Gin-gagamit ni Duterte komo armas an mga lokal nga 
gubyerno ngan ngatanan nga sibilyan ha ira lupgop kontra ha 
rebolusyunaryo nga kagiusan. Nababalewaray an batakan nga 
demokratiko nga prinsipyo kun diin gin-uungbawan han militar an 
mga sibilyan nga ahensya han gubyerno, sugad man an pagprotehir 
ha mga sibilyan ha panahon han gerra. Ginsusupak hini nga kam-ha mga sibilyan ha panahon han gerra. Ginsusupak hini nga kam-
panya han rehimen Duterte an Comprehensive Agreement on 
Respect for Human Rights and International Humanitarian Law o 
CARHRIHL, an internasyunal nga makatawo nga balaud, ngan 
bisan an konstitusyon han Gubyerno ng Republika ng Pilipinas.

2. imoral
 Ginduduso han rehimen Duterte an kampanya nga “persona 
non grata” samtang narunapulo kayukot nga katawhan na an 
naawat an kinabuhi ha mga gerra ni Duterte kontra ha mga kablas 
ha ngaran han “kontra-insurhensiya” sugad liwat han “kontra-
druga.”  Sigurado nga mas magrabe pa an terorismo han estado ha 
pasasngilan han “persona non grata.” Ilarum ni Duterte, maabot 
na ha 42 an ginpatay ha Eastern Visayas Region ha “kontra-
insurhensiya” nga kampanya. Yukut-yukot na nga pamilya ha insurhensiya” nga kampanya. Yukut-yukot na nga pamilya ha 
Samar ngan Leyte an nahiagum han grabe nga harasment, intero-
gasyon, buwa nga pagpasurender, ngan ebakwasyon tungod han 
militarisasyon. Ginbubursa liwat han mga kurap nga opisyales han 
militar an milyun-milyon nga pondo para ha mga buwa nga pagpa-
surender. 



3. diri makatadungan
 Iginlansar ni Duterte an diri makatadungan nga gerra agud 
tarhugon ngan pasundon an katawhan ngan igpabilin an paghahadi 
niya nga pasista, kurakot ngan niyutiyo han mga imperyalista. Ha 
pasangil han mga kontra-katawhan nga kampanya sugad han “perso-
na non grata,” ginpupuypoy ni Duterte an pulitikal ngan oposisyon 
ngan ngatanan nga naato agud mag-iha hiya ngan an iya pamilya ha 
poder. An ultimo nga katuyuanan ni Duterte amo an magtukod han 
pasista nga diktadura pinaagi han “pederalismo,” pagbabag-o ha pasista nga diktadura pinaagi han “pederalismo,” pagbabag-o ha 
konstitusyon o pagdeklara han balaud militar. Atubangan hini, 
soberano nga katungod liwat han katawhan nga ibagsak an diri 
makatadungan nga naghahadi-hadian ngan nagpapakuri ha ira. 

4. BUWA NGAN MAPAN-UWAT 
 An maiha na nga pagpasibaya han reaksyunaryo nga gubyer-
no, nga gindugngan han kontra-katawhan nga mga programa ngan 
balaud ni Duterte, amo an tinuod nga nagpapakuri ha katawhan ngan 
diri an PKP-BHB. Ginpagrabe ni Duterte an krisis han naghahadi nga 
sistema ngan karuyag niya magin diktador tungod kay diri niya ini 
akos solbaron ngan diri na hiya makahadi ha daan nga pamaagi. An 
pagpirma han resolusyon ngan deklarasyon han persona non grata an 
magagamit nga rason han militar para obligaron an mga lokal nga magagamit nga rason han militar para obligaron an mga lokal nga 
upisyal nga gumios ngan sumuporta ha anuman nga kontra PKP-BHB 
nga larang ngan aktibidad. Ginduduso han militar an “persona non 
grata” nga kampanya ha lokal nga gubyerno agud birikon ini imbes 
nga tagdon ngan mabuligan hini an katawhan ha magpaso nga isyu 
sugad han nalaprak nga panginabuhi han katawhan durot han El 
Niño, peste ha abaka, pagluros han presyo han kopra, pabug-at nga 
buhis ha balaud nga TRAIN, pagbagsak han presyo han humay ngan buhis ha balaud nga TRAIN, pagbagsak han presyo han humay ngan 
tikagrabe nga militarisasyon ha kabaryuhan.

ATUHAN, IBOYKOT NGAN ISALIKWAY 
AN KAMPANYA NGA “PERSONA NON GRATA” 
HAN AFP NGAN REHIMEN DUTERTE! 

 Atuhan, iboykot ngan isalikway an kampanya nga “persona 
non grata” han reaksyunaryo nga estado tungod kay imoral, iligal, 
diri makatadungan, ngan buwa ngan mapan-uwat ini.

  Kinahanglan ig-insister han sibilyan nga gubyerno nga labaw 
an ira otoridad ha militar. Kinahanglan  depensahan liwat han lokal 
nga gubyerno nga diri iglakip an mga sibilyan ha gerra subay ha 
CARHRIHL ngan ha internasyunal nga makatawo nga balaud. Kina-
hanglan ig-insister nga diri poyde kampuhan han kasundaluhan an 
mga barangay hall, eskoylahan, health center ngan iba pa nga sibil- 
yan nga istruktura subay ha internasyunal nga makatawo nga 
balaud.balaud. Sugad liwat, tipahan an pagmilitarisa ha mga eskoylahan 
ngan komunidad pinaagi han red-tagging (pagtawag nga komunista)  
nga nagbubutang ha kinabuhi han mga sibilyan ha kadelikaduhan. 
Ibuksas ngan atuhan an mga kontra-komunista nga peace rally ngan 
pagpapasurender ha mga sibilyan komo mga kaapi han BHB nga 
ginkukwartahan la han mga hitaas nga upisyal han AFP.

 Angay lugod tagdon han mga lokal nga gubyernom an mga 
isyu han ira molupyo. Suportahan an panawagan han katawhan 
ngan batunon an gutom, kakablasan ngan krisis nga durot han 
kalamidad han kathuraw ngan peste. Igdiri an red-tagging ngan 
pagbutang ha mga sibilyan ha kadelikaduhan. Suportahan an 
panawagan para ha erestorya pankamurayawan. Suportahan an 
mga demanda para ha hustisya ha mga biktima han panarhug, ebak-
wasyon,wasyon, panmatay ngan iba pa nga panalapas durot han militari-
sasyon.



PATALSIKON AN 
REHIMEN US-DUTERTE!

 Karuyag ni Duterte nga puypuyon an iya mga kritiko ngan 
ngatanan nga naato ha iya kurapsyon, pasismo ngan pagyukbo ha mga 
langyaw nga imperyalista. Karuyag ni Duterte nga utro nga ipailarum 
ha usa nga diktadura an katawhan Pilipino. Sanglit, kinahanglan an 
pinakahiluag nga pagkaurusa han ngatanan nga tiniyupi ngan tinalum-
pigos nga katawhan Pilipino ngan ira mga alyado ngan sangkay kontra 
ha rehimen Duterte. Ibuksas an mga krimen ngan pagtraydor ni Duter-
te ha katawhan Pilipino. Ipanawagan ha mga ordinaryo nga sundalo 
ngan pulis nga respetuhon an mga katungod han katawhan ngan 
talikuran an traydor ngan kontra-katawhan nga hi Duterte. Pakusgon 
an pinakahiluag nga pagkaurusa agud mapatalsik hi Duterte. Supor-
tahan an armado nga pakigbisog agud ibagsak an dunot nga 
rekasyunaryo nga sistema ngan kab-uton an tinuod nga pagbabag-o.




